
					Gwirwyd y dudalen hon
Ceisiodd Barbara ganu, goreu gallai, yr
emyn fyddai Magdalen yn ei hoffi, yn diweddu,
—“Ac ni bydd wylo mwy, ond Duw a sych bob
deigryn oddiwrth eu llygaid hwy.” Rhoddodd
Magdalen ochenaid, a theimlai Barbara ryw
gryndod yn myned trwyddi. Rhoddodd ei
gwefus ar ei thalcen, yr oedd yn oer. Yr oedd
Magdalen wedi marw. Gollyngodd Barbara
ei gafael ynddi, gosododd ei phen ym esmwyth
ar y gobennydd. Mor dawel oedd ei hedrychiad; 
yr oedd y llinellau poen wedi eu hesmwythau 
i gyd, y crychiadau wedi eu dileu
oddiar y gwynepryd, prydferthwch angeu yn
aros arno. Daeth y geiriau at Farbara yn ei
gofid,—“Y mae Efe yn rhoddi hun i'w anwylyd.”

Ni wyddai pa hyd y safodd yn syllu ar
wyneb marw eì chwaer. Torrwyd ar y distawrwydd 
gan swn y drws yn agor, a daeth
geneth un o’r cymdogion i mewn. Byddai yn
arfer dyfod i ofyn am Fagdalen bob dydd.
Daeth i mewn i’r ystaîell a gofynnodd yn ddistaw,—“Sut 
mae Magdalen heddyw.” Gwelodd
ryw olwg dieithr ar wyneb Barbara, a syrthiodd 
ei llygaid ar y gwyneb llonydd ar y gobennydd. 
“O be sy, Miss Hughes?” meddai
yn ddychrynedig. “Mae Magdalen wedi
marw, Elin,” atebai Barbara yn ddistaw. “O
mi af i nol mam,” a rhedodd adref mewn braw
i ddweyd wrth ei mham am brofedigaeth Miss
Hughes. Yn fuan iawn yr oedd hi gyda Barbara, 
a bu yn garedig iawn wrthi yn ystod y
dyddiau pruddaidd hynny, a safai hi ag Elin
wrth ei hochr pan syrthiai y tywyrch rhewedig
ar gaead arch ei chwaer, a phan y teimlai ei bod
yn unig ar y ddaear heb berthynas agos iddi
yn unman.

		 Golygwyd y dudalen hon ddiwethaf ar 17 Hydref 2023, am 02:34.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

